
Gofalu am y corff

· Rhaid gofalu am y corff oherwydd ei fod yn dda yng ngolwg Duw (Gen.1:31).

· Mae’r corff angen lluniaeth a gorffwys. 

· Er mai dros dro yn unig mae ein cyrff, tra rydym ar y ddaear rhaid i ni eu trin â pharch ac osgoi ymddygiad sy’n niweidiol* (Rhuf.6:13a).
· Mae’r Beibl yn dweud, ‘Mae ymarfer corff yn beth da, ond mae ymdrechu i fyw fel mae Duw am i ti fyw yn llawer iawn pwysicach.’(1 Tim.4:8).  Mae gan bobl nid yn unig gorff ond ysbryd: er mwyn cael bywyd bodlon a dedwydd rhaid gofalu am y ddau.
· Wrth ddioddef o salwch dylem chwilio am wellhad (os oes posib) a derbyn cyngor ar sut i ofalu am ein cyrff (1 Tim.5:23).
Hunan-ddelwedd**
· Mae’n cyrff ynghlwm wrth ein hunan-ddelwedd (y ffordd rydyn ni'n gweld ein hunain). Mae gan lawer ohonon ni ddelwedd negyddol iawn o'n hunain. Mae 36% o fenywod yn ystyried cael llawfeddygaeth blastig oherwydd eu bod yn anhapus â’u cyrff.

· Dywedodd 90% o fenywod bod y ffordd maen nhw'n edrych yn gwneud iddyn nhw deimlo'n isel a’u bod nhw'n meddwl am y peth bob dydd (Awst 2001 -arolwg Top Santé/Telegraph). 

· Dywedodd 50% o ferched ysgol eu bod ar ddiet.

· Mae anorecsia a bwlimia ar gynnydd ymysg bechgyn a merched.

· Mae’r cyfryngau torfol wedi creu diwylliant ble mae ‘selebs’ a’u cyrff ‘perffaith’ yn cael eu haddoli. Wedi darllen cylchgronau ffasiwn neu ffitrwydd mae dynion a merched yn teimlo yn isel eu hysbryd, yn anfodlon â’u cyrff a’u bywydau.

· Mae merched (a dynion i raddau llai) yn wynebu brwydr ddyddiol yn erbyn y syniad cyfoes bod eu gwerth fel unigolyn yn cyd-fynd yn annatod â’u harddwch corfforol.
· Mae’r diwydiannau ffasiwn, ffitrwydd a cholur yn werth biliynau yn fyd-eang.  Yn UDA  mewn blwyddyn gwariwyd $20 biliwn ar golur, $2 biliwn ar gynnyrch trin gwallt a $74 biliwn ar fwydydd diet.
· Yn y byd gorllewinol yn yr 21ain ganrif mae’n ymddangos bod y corff yn cael ei addoli;  rhaid ei arddangos, ei addurno, ei newid os nad yw’n plesio a threulio amser maith yn darllen erthyglau a chylchgronau amdano. Er hyn i gyd, yn baradocsaidd, mae anfodlonrwydd, anhapusrwydd, gordewdra, a diffyg ffitrwydd ar gynnydd.
Agwedd bositif tuag at y corff
· Mae hanesion am ferched prydferth a dynion smart yn y Beibl; Fasti, Esther, Jemima a’i chwiorydd, a Saul i enwi rhai (Esth.1:11;2:7; Job.42:15; 1 Sam.9:2). Mae’n ffaith fod harddwch yn effeithio ar y ffordd rydym yn meddwl am, ac ymdrin â phobl eraill. Ond, o safbwynt Cristnogol, nid yw harddwch allanol yn bwysig. Nid oes fawr o werth mewn trio plesio pobl trwy’r amser a phoeni sut mae’r corff yn edrych. 
· Mae’n bwysig  dysgu bod yn fodlon â’r cyrff sydd gennym.  Gofalu amdanynt, ond deall eu bod dros dro yn  unig.  O safbwynt Cristnogol, eglura’r Beibl y bydd amser yn dod pan newidir cyrff daearol am rai gwell (Phil.3:21).
· Mae Cristnogion i ddefnyddio eu cyrff i ogoneddu Duw ac osgoi unrhyw beth anweddus (Rhuf.12:1).

· Allanol yw’r corff, yr hyn sydd oddi mewn i berson sy’n bwysig (1 Pedr 3:3-4).

Testunau Trafod

1. Efelychir Victoria Beckam, Elle Macpherson a Pamela Anderson gan filoedd o ferched. Pam y mae edrychiad allanol mor bwysig?
2. Sut mae dysgu bodloni â’r corff sydd gennym?

3. Rhaid gofalu am y corff heb  ddatblygu obsesiwn amdano. Sut mae gwneud hyn? 
Y Corff


Y Fframwaith Cristnogol

Noddwyd gan Ebeneser, Caerdydd (Cynllun Agape)

